
			Capítulo 1

			Rovaniemi, ademais de ser unha palabra bastante difícil de pronunciar, é a capital de Laponia. Nesta vila reside o famoso Papá Noel. Ten unha casa que conecta a través dun túnel coa factoría agochada baixo terra onde os elfos fabrican os xoguetes. Traballan arreo durante todo o ano para que ningún neno quede sen agasallo de Nadal.

			Desde hai uns meses, Lady Bubble vive na mesma localidade que Papá Noel, nunha vivenda de estilo oriental. A inventora non está para moita festa. Leva horas bastante preocupada por Avestruz. 

			—Vaia cariña tes —díxolle en voz baixa—. Di: aaaaaaah... —e meteulle o termómetro na boca.

			Avestruz era un dos cinco pingüíns que chamaran á porta da súa casa había uns días. Levara unha sorpresa enorme. Sobre todo porque no Polo Norte non hai pingüíns. Que facían entón eles alí? Apareceran sen previo aviso, como sucede coas cousas máis marabillosas. Todos viñan enfermos, cos dentes facendo cla-cla-cla-cla-cla. Bubble encargárase de darlles menciñas, aínda que o que en realidade precisaban era frío. Ao final rematara por metelos no seu conxelador por quendas. Todos estaban practicamente recuperados, agás Avestruz, que non levantaba cabeza.

			—Menos cinco graos de temperatura! —berrou Bubble—. Estás ardendo! Vou voando chamar ao veterinario.

			A resposta de Avestruz foi un espirro sonoro. Co impulso saíronlle da boca varios cubos de xeo. Papagaio, outro dos pingüíns que agora vivían na casa da inventora, colleunos polo aire, meteunos nun vaso e dixo:

			—Que limoada tan rica vou preparar.

			—Eu tamén quero! —protestou Cegoña, tratando de arrebatarlle o vaso das mans.

			—Diso nada, este xeo é meu!

			—Chssssss! —rifoulles Bubble—. Pero que estades facendo? Parece mentira que montedes semellante balbordo. Avestruz precisa calma.

			Os pingüíns baixaron a cabeza algo avergoñados. Achegáronse a Avestruz e fixéronlle uns mecos.

			—Teño moita calor —bisbou o enfermo.

			—Méteo un pouco no conxelador —suxeriu Cegoña—. Ten demasiado quentes as puntas das aletas.

			Daquela apareceron Andoriña e Ganso montados no patinete de Vincent. Atravesaron o salón a toda velocidade ata chegar ao cuarto onde Bubble instalara o seu taller. A inventora colleu aire. Semellaba a piques de perder a paciencia. Estaba moi contenta de acoller os pingüíns, pero aquilo por momentos semellaba unha casa de tolos. A prioridade para ela naqueles momentos era a saúde de Avestruz, e parecía que ninguén máis se daba de conta.

			—Pingüíns, todos quietos! —exclamou con voz firme, tratando de poñer orde—. Cegoña, ti chama o veterinario. Andoriña e Ganso, aparcade o patinete e acougade. Papagaio, vai á cociña e abre a porta do conxelador.

			Os pingüíns obedeceron a Bubble sen retrucar e a calma regresou á casa da inventora.

			—Isto está moito mellor —dixo en voz baixa.

			Avestruz axiña quedou durmido ao fresco do conxelador, coa cabeza apoiada nunha bolsa de chícharos. 

			—O veterinario di que en media hora está aquí —anunciou Cegoña.

			—Non morras, Avestruz —suplicou Ganso, con bágoas nos ollos.

			Ao escoitar esas palabras cargadas de tristura Bubble pensou en que a morte non tiña oco na súa casa. Non ía deixala entrar. Buscaría o xeito de que Avestruz se recuperase. Se no pasado lograra fabricar un corazón mecánico para Vincent, tamén conseguiría dar coa cura para Avestruz. 

			—Unha pista de xeo —murmurou de súpeto, dándolle forma á idea que acababa de nacer na súa mente—. Claro, como non se me ocorreu antes?

			—VAS CONSTRUÍR UNHA PISTA DE XEO? —preguntaron todos os pingüíns a un tempo.

			Parecían emocionados coa idea. Acudiran á casa de Bubble porque se correra a voz de que se mudara a Laponia. A inventora era moi respectada naquelas terras. O aumento das temperaturas e o desxeo estaban poñendo en serio perigo a vida dos pingüíns. Sabían que se alguén podía axudalos era Bubble e non se trabucaban. Unha muller coma ela xamais os deixaría na estacada.

			—Precisades frío e frío teredes.

			—Queremos patíns! —reclamou Ganso.

			—E canóns de neve! —engadiu Papagaio.

			—Tamén esquís, zorras, iglús e unha lagoa con peixes para poder pescar! —berraron os outros, sumándose ás peticións.

			—Tranquilos, porei unha caixa de suxestións na porta do taller.

			—HURRAAAAAAA! —exclamaron todos eles, felices, agarrándose das aletas e facendo unha roda para celebrar semellante nova.

			Bubble era marabillosa. Máis aínda do que os pingüíns imaxinaran. Escoitaran moitas cousas incribles sobre a inventora, pero a realidade superaba todos os rumores. Foi o timbre da casa, que empezou a soar unha e outra vez de xeito demasiado insistente, o que quebrou aquel instante.

			—Xa está aquí o veterinario? Que rápido é este home! 

			Bubble dirixiuse á porta, mais ao outro lado non estaba o veterinario nin ninguén que se lle parecese. Cando descubriu quen chamaba ao timbre, a inventora quedou coa boca aberta, incapaz de ocultar o abraio que lle producía semellante imaxe.

			—Pero, como é posible...? —iso foi o único que conseguiu dicir.

			Centos de pingüíns facían cola diante da súa casa. Eran tantos que a ringleira serpeaba ata perderse no horizonte. Habíaos de todas as especies e tamaños: pingüíns emperador, pingüíns rei, pingüíns de Adelia, pingüíns de penacho amarelo... O voceiro era un exemplar robusto, cun bandullo prominente e unha fermosa mancha amarela arredor do pescozo. Levaba no colo un bebé pingüín co corpo recuberto de plumas. A súa mensaxe foi breve e contundente. Falou con voz grave, coma se saíse do interior dun trombón:

			—Necesitamos asilo. 

			Bubble fitouno aos ollos durante uns segundos e percibiu un aquel de desesperación. Sorriu con tenrura e contestou: 

			—Benvidos á miña casa.

			Os pingüíns ían entrando un por un na casa de Bubble. Ela asignáballes un nome e Cegoña escribíao nunha fita que lles colocaba coma se fosen modelos nun desfile. Papagaio levaba a conta de todo nunha tableta. Anotaba a idade, a especie á que pertencía e o nome que lle fora asignado. Era o xeito máis práctico que atoparan para identificalos. Sobre todo porque, se lles preguntabas, todos contestaban o mesmo: «Pingüín!»

			—Ornitorrinco, Xirafa, Hipocampo, Rinoceronte, Ourizo, Gato, Balea, Eiruga, Caracol... —dixo Bubble, facendo memoria—. Cantos levamos, Papagaio?

			—Cento trinta e tres.

			A inventora observou a fila e suspirou.

			—Deben de faltar outros tantos, ou aínda máis. Veña, non perdamos o tempo! A ver se conseguimos rematar antes de que Vincent chegue da escola. Vai alucinar cando vexa a que temos aquí montada —engadiu deixando escapar un sorriso pícaro.

			Os pingüíns eran os animais favoritos de Vincent e ela morría por ver a súa reacción. Daquela, apareceu o camión do peixe. Bubble imaxinaba que os pingüíns estarían famentos e chamara por teléfono o peixeiro.

			—Trae o tráiler —indicáralle.

			—O tráiler? Pero señora, como que o tráiler?

			—Quéroo ata arriba de peixe, luras e crustáceos pequenos. Non me falle! —advertírao antes de colgar.

			O peixeiro obedecera de mala gana mais alí estaba, co seu tráiler frigorífico cheo de peixe. Sacou a cabeza pola xanela do camión:

			—Agora entendo todo. Vai vostede alimentar toda esta recua! —exclamou sinalando a ringleira interminable de pingüíns.

			Ela asentiu cun sorriso misterioso.

			—Por favor, descargue pola parte de atrás, dentro da piscina.

			—Marchando trinta toneladas de peixe!

			O peixeiro semellaba encantado. Non vendía trinta toneladas todos os días.

			Os pingüíns volvéronse tolos de ledicia. Algúns rebozáronse pola neve do chan, outros deron choutos, e mesmo houbo quen cantou e aplaudiu.

			A inventora e mais os seus axudantes seguiron co reconto de novos inquilinos e lograron rematar xusto a tempo. Vincent chegou da escola cun sorriso de orella a orella, cousa insólita nel. Levaba un gorro de pelo con orelleiras, unhas luvas acolchadas e unha cazadora especial para a neve.

			—Escolléronme para ser o protagonista na función de Nadal do cole! —anunciou tan pronto entrou pola porta—. É de patinaxe e teño que ir vestido de sombreireiro tolo e...

			O neno calou de súpeto ao caer na conta de que a casa estaba invadida por pingüíns. Había media ducia sentados no sofá do salón, vendo a tele e tomando refrescos. Outros tantos na cociña, dentro da bañeira, nos armarios, debaixo das camas, algúns esvarando pola varanda das escaleiras e mesmo un que facía equilibrios pendurado co mango dun paraugas da lámpada do recibidor.

			—Non preguntes —adiantouse a inventora. Estaba toda despeiteada e un peixe choutaba na súa cabeza—. Temos moito que facer.

			Nese instante Andoriña e Ganso apareceron rodando a toda velocidade co patinete.

			—Ola, Vincent! —saudárono todos contentos—. Nesta casa hai overbooking!

			O neno non daba creto. 

			—Pero, mamá...

			—Seino, seino —interrompeuno Bubble—. Isto é insostible. 

			—Pois pasadomañá chegan algúns máis —informouna Coello, o pingüín que facía de voceiro e falaba coma un trombón.

			—Algúns máis? —Vincent estaba turbado.

			—E iso que aínda non viches a piscina —apuntou a inventora—. Ven comigo.

			Puxo o abrigo, agarrouno da man e levouno ata o xardín exterior para mostrarlle o número de visitantes, mais tamén porque precisaba un chisco de aire fresco. A piscina estaba completamente ateigada de pingüíns. Comían nos peixes que daba xenio velos. Había tres coordinándose para tirarse en bomba e unha parella que practicaba movementos de natación sincronizada no medio da piscina.

			[image: ]

			—Mira que contentos están, Vincent.

			—Pero que fan todos aquí?

			—Salvar a vida —contestoulle Bubble—. Seica o problema é a fábrica de xoguetes de Papá Noel. Leva tanto tempo descargando residuos tóxicos no mar que a contaminación chegou a cotas elevadísimas. As temperaturas ascenderon a cifras perigosas e os pingüíns enferman. 

